
   Яш каччă хаш! сывланине,

Саспах йĕре-йĕĕре,

Эп куртăм вăл макăрнине,

Курас темесĕрех.

Пĕрре ярать вăл ахлатса,

Шăлпа çĕре кăшлать.

Ик аллине чăмăртаса

Кайран куçне шăлать.

Выртать ун тенĕ чĕтресе

Вăл макăрнă чухне,

Савнин сăнне аса илсе

Хĕнет, пулас, чунне.

Çак самантра кĕрлет туйра

Ял халăхĕ сиксе.

Çилпе килет сайра хутра

Кунта шăв-шав вĕçсе.

Илемлĕ хĕр-пике тăрать

Хаваслă çак туйра.

Ун тумĕ шурă. Ялтăрать

Тенки çамки тавра.

Качча каять вăл теприне!

Каять юратнăран.

Ан макăр, каччă! Савнине

Манма тивет паян.

Шăл эсĕ хăвăн куççульне,

Ан усăнтăр пуçу.

Хĕр хăй суйланă кун-çулне

Санпа тек пайлас çук.

Яш каччă тăчĕ майĕпен,

Пăхса туй еннелле.

Унта вăл утрĕ ерипен

Хĕрне... сунма телей.

  